
1. Cúlra agus comhthéacs

1.1 Réamhrá
Tá coimisiúnú déanta ag an gComhairle Ealaíon ar athbhreithniú ar léirithe ar dhrámaí dualgais an churaclaim in amharclanna le haghaidh lucht féachana daltaí meánscoile. Táthar ag lorg aighneachtaí ó gach páirtí leasmhar chun cur leis an bpróiseas athbhreithnithe. Tugtar cuireadh do dhaltaí meánscoile, do mhúinteoirí, d’ealaíontóirí téatair, do lucht réitithe cláir amharclainne, do mhúinteoirí/oideoirí, do shaineolaithe maidir leis na healaíona san oideachas, agus do dhaoine eile a dtaithí sa réimse seo a chur in iúl. Déanfar scrúdú san athbhreithniú ar mhúnlaí reatha cleachtais agus ar na bealaí ina bhféadfadh an Chomhairle Ealaíon leanúint ag tacú le daltaí freastal ar an amharclann chun dul i ngleic leis na drámaí atá ar churaclam na scoile. Is féidir aighneachtaí a dhéanamh i scríbhinn agus/nó trí shocrú a dhéanamh labhairt go díreach leis an taighdeoir a ceapadh chun an t-athbhreithniú a dhéanamh.  Is é 12 meán lae Dé Céadaoin, an 4 Aibreán 2012 an spriocdháta chun foirmeacha a chur isteach. Tugtar faisnéis teagmhála thíos agus ar an bhfoirm faoi iamh chun tuairimí a léiriú.
1.2 Cuspóir an athbhreithnithe


Is é cuspóir an athbhreithnithe seo ná cabhrú leis an gComhairle Ealaíon a mheas conas is fearr, sna cúinsí reatha, tabhairt faoi sholáthar léirithe amharclainne ardchaighdeáin ar dhrámaí dualgais an churaclam do lucht féachana meánscoile. Conas is féidir leis an gComhairle Ealaíon a chinntiú go bhfuil an deis ag formhór na ndaltaí meánscoile in Éirinn dul i ngleic ar bhealach suntasach leis an téatar i gcomhthéacs na ndrámaí atá á staidéar acu ar scoil? Céard iad na múnlaí atá ann cheana féin nó a d’fhéadfaí a fhorbairt maidir leis an réimse áirithe soláthair seo?
Is é cuspóir an phlépháipéir agus an ghlao ar aighneachtaí ná a chinntiú go bhfuil an deis ag gach páirtí leasmhar tionchar a imirt ar an bpróiseas athbhreithnithe trí fhaisnéis a sholáthar maidir lena dtaithí nó a gcleachtas reatha, agus a gcuid smaointe a chur in iúl maidir leis na bealaí ina bhféadfaí saothar den chineál seo a chur i láthair, a fhorbairt nó a chothú amach anseo.

1.3 Comhthéacs an athbhreithnithe
Is í an Chomhairle Ealaíon an ghníomhaireacht náisiúnta atá freagrach as na healaíona in Éirinn a mhaoiniú, a fhorbairt agus a chur chun cinn.  Cuireann an Chomhairle a cuid oibre i gcrích i gcomhpháirt le hearnáil na n-ealaíon agus le raon comhlachtaí náisiúnta, ranna rialtais agus údarás áitiúil eile. Tá straitéis reatha na Comhairle Ealaíon, Na hEalaíona a Fhorbairt in Éirinn 2011-2013,  ag leanúint ó na pleananna a tháinig roimhe agus “tá sé dírithe ar thacú le healaíontóirí agus le heagraíochtaí ealaíon agus ar iarracht a dhéanamh rannpháirtíocht an phobail sna healaíona a mhéadú.” 
Cuireann an Chomhairle Ealaíon maoiniú ar fáil do raon eagraíochtaí ealaíon, ionad, féilte, údarás áitiúil, agus cleachtóirí agus ealaíontóirí aonair a chruthaíonn saothair le daoine óga, dóibh agus i dteannta leo sa scoil agus taobh amuigh di, agus tá Treoirlínte Ealaíontóirí~Scoileanna forbartha aici chun dea-chleachtas a spreagadh i soláthar cláir ealaíon san oideachas. 

Tá gealltanas in Na hEalaíona a Fhorbairt in Éirinn 2011-2013 cur le Tuarascáil na bliana 2008 ón gCoiste Speisialta um na hEalaíona agus an Oideachas, Pointí Ailíniúcháin.   Tá gá le gealltanas ón Roinn Ealaíon, Oidhreachta agus Gaeltachta (an Roinn Ealaíon, Spóirt agus Turasóireachta an tráth a forbraíodh an tuarascáil) agus ón Roinn Oideachais agus Scileanna (an Roinn Oideachais agus Eolaíochta an tráth sin) chun na moltaí agus na gníomhaíochtaí a forbraíodh sa doiciméad sin a chur i bhfeidhm. Níl formhór na moltaí sin curtha i bhfeidhm go dtí seo, agus cuid den chúis atá leis sin ná srianta airgeadais a bheith ag teacht chun cinn sna buiséid rialtais go léir. Ina ainneoin sin, tá réasúnaíocht láidir in Pointí Ailíniúcháin maidir le tacú le cleachtas na n-ealaíon san oideachas agus is pointe tagartha tábhachtach atá ann do ghealltanas leanúnach na Comhairle Ealaíon don réimse oibre seo.  Ní mór aghaidh a thabhairt ar léirithe amharclainne ar dhrámaí dualgais an churaclaim, a bhfuil an t-athbhreithniú reatha á dhéanamh orthu, laistigh den chreat níos leithne seo de na healaíona san oideachas. 
Cé go bhfuil an t-athbhreithniú seo coimisiúnaithe ag an gComhairle Ealaíon, tá sé soiléir go bhfuil baint ag an gcúlra beartais agus ag na tosaíochtaí reatha laistigh den Roinn Oideachais agus Scileanna, agus den Chomhairle Náisiúnta Curaclaim agus Measúnachta, leis an ábhar seo. Tá creat nua don tSraith Shóisearach á fhorbairt ag an gComhairle Náisiúnta Curaclaim agus Measúnachta i láthair na huaire, agus tabharfar isteach é do dhaltaí a bheidh ag tosú ar scoil in 2014. Beidh siollabas Béarla nua mar chuid de seo, chomh maith le cúrsaí gairide nua ar féidir le scoileanna aonair iad a cheapadh (agus féadfar an téatar a áireamh). Ar an iomlán, beidh tionchar ag Litearthacht agus Uimhearthacht don Fhoghlaim agus don Saol – An Straitéis Náisiúnta chun Feabhas a Chur ar Litearthacht agus Uimhearthacht i measc Páistí agus Daoine Óga, a d’fhoilsigh an Roinn Oideachais agus Scileanna in 2011, ar fhorbairt agus ar chur i bhfeidhm an churaclaim sna blianta atá romhainn. 
2. Príomhcheisteanna
2.1 Caighdeán ealaíne
Tá tábhacht ar leith ag baint le caighdeán ard don Chomhairle Ealaíon in gach foirm ealaíne agus cleachtas ealaíon. Measann an Chomhairle Ealaíon go bhfuil saothar ealaíne ar ardchaighdeán nuair a bhíonn sé uaillmhianach, úrnua agus inniúil ó thaobh teicníce agus nuair a théann sé i bhfeidhm ar dhaoine ar bhealach buan.
 

D’fhéadfadh sé go measfaí go mbeadh léiriú amharclainne do lucht féachana óg uaillmhianach agus úrnua mar gheall ar na roghanna léiriúcháin a rinneadh. Agus iarracht á déanamh téatar ardchaighdeáin a chruthú, má bhíonn tuiscint ag an gcompántas ar an lucht féachana sprice, is féidir an coincheap agus an stiúradh (lena n-áirítear dearadh, roghnú aisteoirí, taibhithe srl) a fheabhsú go mór, agus bheadh tionchar aige sin ar uaillmhian agus ar úrnuacht iomlán an tsaothair. 

Ar an gcaoi chéanna, d’fhéadfadh ionad nó féile a bheith uaillmhianach agus úrnua sa chaoi a gcuireann sé drámaí ar chláir agus sa chomhthéacs ina gcuireann sé i láthair iad do lucht féachana óg. Mar shampla, d’fhéadfaí roinnt taibhithe ardchaighdeáin a chur ar fáil go sonrach do lucht féachana óg, nó d’fhéadfaí cláir chomhlántacha shaibhre agus mhealltacha a thairiscint do mhúinteoirí agus do dhaltaí.  D’fhéadfadh ról tábhachtach a bheith ag ionad ó thaobh caidreamh a chothú le scoileanna áitiúla agus le daoine óga i gceantar, rud a chabhródh leo taithí a fháil ar an téatar beo.

Mar a shonraítear thuas, beidh an caighdeán foriomlán a bhaineann le léiriú amharclainne ag brath ar an gcaoi a dtéann sé i bhfeidhm ar bhealach buan ar an lucht féachana.  D’fhéadfadh daltaí dara leibhéal a fhreastalaíonn ar thaibhiú a bheith ábalta dul i ngleic leis an eispéireas ar bhealach domhain má tá staidéar á dhéanamh acu ar an dráma trí phlé sa rang agus trí obair bhaile. Ar an láimh eile, ní bheidh suim roimh ré sa téatar ag gach dalta scoile atá ag freastal ar dhráma, agus d’fhéadfaidís a bheith den tuairim nach bhfuil san eispéireas den chuid is mó ach bealach le cabhrú leo lena gcuid scrúduithe. D’fhéadfadh sé sin a bheith ina dhúshlán chun a chinntiú go dtéann taibhiú i bhfeidhm ar na daoine óga ar leibhéal pearsanta agus ar leibhéal na samhlaíochta. 

Cé nach mór don eispéireas téatair féin suim agus samhlaíocht an lucht féachana a spreagadh, is féidir a rá freisin gur dóigh go mbeidh tionchar ag an gcaoi a ndéantar idirghabháil ar an eispéireas sin ar chaighdeán foriomlán an eispéiris don lucht féachana óg, is cuma cé acu múinteoir, saineolaithe ealaíon san oideachas thar ceann compántas nó ionaid amharclainne, nó meascán díobh sin a dhéanann an idirghabháil sin. Mar shampla, má bhí deis ag na daltaí dul i ngleic le script ‘ina seasamh’ mar a dhéanfadh grúpa aisteoirí é, nó má tá eolas acu ar an bpróiseas a bhaineann le dráma a léirmhíniú don stáitse, is dóigh gur fearr a bheidh siad ábalta dul i ngleic ar bhealach suntasach le taibhiú mar chuid den lucht féachana. 

Is féidir na ceisteanna céanna maidir le caighdeán a chur i bhfeidhm ar aon mhúnla rannpháirtíocht ealaíne atá dírithe ar dhaltaí meánscoile agus ar a gcuid múinteoirí. Meastar gur próiseas ealaíne ardchaighdeáin é próiseas nach bhfuil léiriú ná taibhiú mar chuid de, má tá sé uaillmhianach ó thaobh na healaíne de, úrnua, agus inniúil ó thaobh teicníce maidir le dearadh agus le seachadadh, agus má théann sé i bhfeidhm ar bhealach buan ar na rannpháirtithe (múinteoirí nó daltaí). 
2.2 Torthaí oideachais 
Is cosúil go bhfuil spriocanna na Comhairle Ealaíon maidir le heispéireas ealaíon agus téatair ar ardchaighdeán a chur ar fáil do daoine óga comhoiriúnach den chuid is mó le spriocanna na Roinne Oideachais do dhaoine óga mar fhoghlaimeoirí a leanann an curaclam dara leibhéal. Luíonn sé le réasún go mbeadh daoine óga a fhaigheann deis dul i ngleic leis an téatar mar fhoirm ealaíne bheo ar bhealach suntasach ábalta tuiscint níos fearr a fháil ar shaothair drámaíochta ar an gcuraclam agus cíoradh níos fearr a dhéanamh orthu. Ar leibhéal níos leithne, tá fianaise shoiléir ann a léiríonn gur mó seans go bhforbróidh daltaí na bunscileanna litearthachta agus na scileanna litearthachta ardleibhéil a theastóidh uathu chun go n-éireoidh leo ar scoil, má théann siad i ngleic le taibhithe ealaíon ar ardchaighdeán.
 Ní hamháin go bhfuil a mhéid is go bhféadfadh fáil a bheith ag gach duine óg ar sholáthar ealaíon ar ardchaighdeán ag brath ar chaighdeán na gclár a chuireann earnáil ghairmiúil na n-ealaíon ar fáil, ach braitheann sé ar a mhéid is a thuigtear go bhfuil siad sin mar chuid lárnach den eispéireas foghlama a fhaigheann dalta sa scoil. Ardaítear na ceisteanna seo a leanas mar thoradh air sin:
· Ó thaobh sheachadadh an churaclaim de, agus ó thaobh staidéar a dhéanamh ar dhrámaí ar an gcuraclam go háirithe, cén leibhéal rannpháirtíochta leis an téatar beo atá riachtanach le haghaidh daoine óga, nó an bhfuil gá lena leithéid ar chor ar bith? 
· Cén ról ba cheart a bheith ag an bpobal téatair ghairmiúil agus ag speisialtóirí ealaíon san oideachas chun an t-eispéireas sin a éascú? 
· An nglactar leis sa siollabas go mbeidh daltaí ábalta tuiscint iomlán a fháil ar théacs drámaíochta ar an siollabas Béarla nó Gaeilge gan é a fheiceáil beo ar stáitse? An bhfuil sé inghlactha go ndéanfadh daltaí cíoradh ar a dtéacsanna drámaíochta mar shaothair liteartha amháin? Nó an leor go bhféachfaidís ar léirmhínithe scannáin ar dhrámaí dualgais, má tá a leithéid ann?

· Ó thaobh an oideachais de, an bhfuil sé tábhachtach go mbeadh taithí ag gach duine óg ar an téatar gairmiúil mar chuid den lucht féachana agus iad ina ndaltaí meánscoile? 

· Má fheiceann daltaí taibhiú beo ar ardchaighdeán ar dhráma ar bith, nach dráma dualgais é ar an siollabas Béarla ná Gaeilge, conas a chabhródh sé sin leo agus iad ag déanamh staidéar ar na drámaí dualgais?
· An bhfuil gníomhaíochtaí agus cláir trína dtugtar eolas do dhaltaí ar an bpróiseas déanta téatair riachtanach chun scileanna litearthachta daltaí a fhorbairt mar chuid den lucht féachana agus mar léitheoirí na dtéacs drámaíochta dualgais?  

· Ag aithint nach bhfuil an drámaíocht/téatar ina ábhar faoi leith sa dara leibhéal faoi láthair, céard iad na comhspriocanna a d’fhéadfadh a bheith ann d’ealaíontóirí, do mhúinteoirí agus do dhaltaí maidir leis an téatar agus le curaclam na scoile?
· Céard iad na bealaí ina bhféadfadh daoine de na pobail téatair agus oideachais obair le chéile (nó leanúint orthu ag obair le chéile) chun tacú le daoine óga chun dul i ngleic le heispéiris ardchaighdeáin téatair, a chabhraíonn leo a spriocanna ó thaobh an churaclaim a bhaint amach?

2.3 Seirbhís phoiblí – comhionannas agus rochtain 

Tá sé d’aidhm ag an gComhairle Ealaíon a chinntiú go mbeidh fáil chothrom ag daoine óga ar eispéiris ealaíon ar ardchaighdeán. 

“There are some one million citizens who might be characterised as the 'target population' of Young People, Children, and Education (YPCE) provision.  Their number and their economic dependence, combined with the critical, developmental nature of childhood, are factors that continue to inform YPCE policies that are aimed at establishing equal access to quality arts experiences...” (suíomh Gréasáin na Comhairle Ealaíon:) DAOINE ÓGA, PÁISTÍ AGUS OIDEACHAS.)

Nuair a fhéachtar ar an líon is mó is féidir daltaí idir 12 agus 18 mbliana d’aois a shroicheadh, d’fhéadfadh sé go mbeadh éileamh mór ar léirithe amharclainne ar dhrámaí dualgais ar fud na meánscoileanna uile in Éirinn. Mar thoradh ar na srianta buiséid reatha ar fud na n-earnálacha ealaíon agus oideachais, áfach, tá gá le spriocanna réalaíocha maidir leis na múnlaí soláthair a shroichfeadh líon sásúil daltaí. Maidir le fáil a bheith ag an líon daoine óga is mó is féidir ar eispéiris ealaíne ar ardchaighdeán:
· Ar cheart don Chomhairle Ealaíon tús áite a thabhairt do léirithe ar dhrámaí dualgais nuair a bhíonn an soláthar téatair do lucht féachana dara leibhéal á mheas acu? 
· Céard iad na múnlaí soláthair a chinnteodh go mbeadh rochtain ag an líon is mó daltaí dara leibhéal ar na bealaí is saibhre chun a bheith rannpháirteach sa téatar?

· Má tá an Chomhairle Ealaíon chun tacú le réimse éagsúil ‘tairiscintí’ téatair ghairmiúil do dhaltaí agus do mhúinteoirí dara leibhéal, céard iad na torthaí oideachais a chinnteodh suim agus éileamh oiriúnach ó scoileanna?

· Ar an iomlán, cén ról ba cheart a bheith ag an bpobal téatair gairmiúil agus ag saineolaithe maidir leis na healaíona san oideachas ó thaobh eispéiris agus taithí daltaí meánscoile i ndáil leis an téatar a éascú, i gcomhthéacs na ndrámaí atá á staidéar acu ar scoil?

3. Aighneachtaí 
3.1 Forléargas ar an bpróiseas aighneachtaí
Táthar ag lorg aighneachtaí ó gach páirtí leasmhar mar fhreagra ar aon ghné den phlépháipéar seo, agus go háirithe mar fhreagra ar na ceisteanna a chuirtear i gCuid 2 thuas (Príomhcheisteanna). Tugtar cuireadh duit do thuairim féin a thabhairt maidir le haon cheann de na saincheisteanna, bunaithe ar do thaithí féin, agus aon saincheisteanna a lua a mheasann tú gur cheart don Chomhairle Ealaíon a áireamh nuair a bheidh torthaí an athbhreithnithe seo á mbreithniú acu. Cé go bhfuil fáilte roimh gach tuairim, spreagtar rannpháirtithe chun díriú ar réitigh a d’fhéadfadh a bheith ar chuid de na ceisteanna a ardaítear. 
Tá foirm chun tuairimí a léiriú ar fáil ar shuíomh Gréasáin na Comhairle Ealaíon agus trí chuid atá inti:

1. An spéis atá agat sa phlé seo

2. Freagairt insinte

3. Ceisteanna a bhaineann go sainiúil le páirtithe leasmhara

Ba cheart a léiriú i ngach aighneacht cén cháil inar mian leat páirt a ghlacadh sa phlé seo. Féach 3.2 thíos chun tuilleadh sonraí a fháil. B’fhéidir gurbh fhearr le daltaí scoile a bhfreagraí insinte a leagan amach mar aiste ghairid mar fhreagra ar na leideanna i gcuid 3.3 thíos. Ina theannta sin, i gcuid 3.4, iarrtar ar dhaltaí, ar mhúinteoirí agus ar ghairmithe téatair/ealaíon ceisteanna ar leith a fhreagairt maidir lena dtaithí féin.
Is féidir aighneachtaí scríofa a sheoladh trí ríomhphost chuig: seonani@gmail.com agus ní mór iad a bheith faighte faoin gCéadaoin, 4 Aibreán 2012 ag 12 meán lae. Más mian leat am a shocrú chun labhairt leis an taighdeoir, seol teachtaireacht ríomhphoist chuig seonani@gmail.com a luaithe is féidir chun a chur in iúl go bhfuil spéis agat ann agus do shonraí teagmhála a thabhairt. 

Táthar an-bhuíoch as do chuid rannpháirtíochta maidir leis an bpróiseas athbhreithnithe seo.

3.2 An spéis atá agat sa phlé seo
(Féach cuid 1 den fhoirm chun tuairimí a léiriú.) Cuir réamhrá le d’aighneacht ina léirítear cé acu seo a leanas - nó cé acu i dteannta a chéile - a bhaineann leatsa agus a bhaineann le do fhreagra. Ar d’fhoirm chun tuairimí a léiriú, cuir in iúl an mian leat páirt a ghlacadh sa phlé seo mar:

· Dalta meánscoile faoi láthair na huaire in Éirinn

(Cuir in iúl an bhfuil tú sa 1ú, 2ú, 3ú, 4ú, 5ú nó 6ú bliain.)
· Iardhalta meánscoile in Éirinn 

(Sonraigh, le do thoil, an bhliain inar fhág tú an scoil.)

· Múinteoir scoile/príomhoide scoile
· Tuismitheoir/príomhchúramóir

· Duine sa lucht féachana/ duine de lucht freastail na hamharclainne

· Gairmí téatair

· Saineolaí ealaíon san oideachas

· Múinteoir-oideoir

· Duine den lucht léinn

· Eile (sonraigh le do thoil.)

3.3. Ceist i bhfoirm aiste 
(Féach cuid 2 den fhoirm chun tuairimí a léiriú.) 
B’fhéidir gurbh fhearr leat d’aighneacht a leagan amach mar aiste mar fhreagra ar cheann de na leideanna a leanas: 
“Ní dráma beo é dráma i bhfoirm scríofa. Ní mór é a chur i láthair chun tuiscint cheart a fháil air.”  Pléigh an ráiteas sin, ag tagairt do dhráma nó do dhrámaí ar bith a ndearna tú staidéar orthu ar scoil.

NÓ

“Cén fáth a dteastaíonn an téatar beo nuair is féidir leat féachaint ar scannán?” Pléigh an ráiteas sin, ag tagairt do dhráma nó do dhrámaí ar bith a ndearna tú staidéar orthu ar scoil.
Ceisteanna a bhaineann go sainiúil le páirtithe leasmhara. 

(Féach cuid 3 den fhoirm chun tuairimí a léiriú.) Cuid bhunúsach den phróiseas athbhreithnithe atá i gcleachtais agus taithí reatha na bpáirtithe leasmhara lárnacha a thabhairt san áireamh.  Más dalta, múinteoir, gairmí téatair nó saineolaí ealaíon san oideachas thú, glac cúpla nóiméad chun cur síos a dhéanamh ar do thaithí mar fhreagra ar na ceisteanna thíos. 
3.4.1 Má tá tú i do dhalta meánscoile faoi láthair nó má bhí tú i do dhalta meánscoile le déanaí (cuir in iúl cén bhliain ina bhfuil tú):
· Cén drámaí a bhfuil staidéar déanta agat orthu ar scoil? An bhfaca tú na drámaí sin ar stáitse? Má chonaic, cén áit agus cén uair?

· Cén tionchar a bhí ag do thaithí ar an téatar beo ar do thuiscint ar an dráma?

· Céard iad na gnéithe ba spreagúla nó ba tharraingtí den dráma a chonaic tú?

· An dóigh leat go bhfuil sé riachtanach do gach dalta léiriú gairmiúil ar na drámaí atá á staidéar agaibh a fheiceáil? Cén fáth?

· An bhfaca tú léiriú amharclainne ar dhrámaí NACH bhfuil staidéar á dhéanamh agat orthu ar scoil? Má chonaic, cén cur síos a thabharfá ar na drámaí sin? Cén chomparáid atá idir do thaithí ar na drámaí sin agus do thaithí ar na drámaí ar a ndéanann tú staidéar ar scoil?

· An bhfuil suim agat sa téatar nó i dtaibhiú taobh amuigh den scoil? Má tá, tabhair cur síos ar do thaithí (mar shampla, an bhfuil tú i do bhall de ghrúpa amharclannaíochta óige?)
· An gcabhraíonn do thaithí ar an téatar taobh amuigh den scoil leat le do chuid staidéir ar scoil, nó an dóigh leat nach bhfuil aon cheangal i gceist? 

3.4.2 Más múinteoir nó gairmí eile i réimse an oideachais thú (cuir in iúl do réimse oibre nó d’ábhar le do thoil):
· I do thuairim, an bhfuil sé riachtanach do dhaltaí dara leibhéal léiriú amharclainne beo a fheiceáil ionas go mbeidh siad ábalta dul i ngleic go hiomlán leis na drámaí atá ar an gcuraclam dóibh? Má tá, cén fáth? Nó mura bhfuil, cén fáth nach bhfuil?

· Cé chomh minic is a thugann tú do dhaltaí chun téatar gairmiúil a fheiceáil? An léiriú ar dhrámaí atá ar an gcuraclaim a bhíonn iontu i gcónaí? Tabhair liosta d’aon léiriú ar freastail na daltaí orthu le déanaí, chomh maith leis an gcompántas nó an t-ionad a chuir an saothar i láthair.
· An dtugann tú eolas ar an téatar do do dhaltaí ar aon bhealach eile? Mar shampla, an mbíonn gníomhaíochtaí drámaíochta sa seomra ranga agat nuair a bhíonn na drámaí atá ar an gcuraclam á staidéar?

· An bhfuil aon taithí agat ar aon mhúnlaí nó ar aon chláir eile atá á dtairiscint ag an bpobal téatair ghairmiúil do dhaltaí agus/nó do mhúinteoirí?  Má tá, tabhair cur síos ar an taithí sin. 
· An mbíonn sé cabhrach má bhíonn ceardlanna le múinteoirí agus/nó daltaí á dtairiscint ag compántais nó ag ionaid amharclainne, nó má chuireann siad pacáiste acmhainní téatair le chéile, nó má dhéanann siad idirghabháil ar an léiriú ar aon bhealach eile? An dóigh leat gur cuid riachtanach den eispéireas téatair iad na gnéithe sin, nó nach ea?

· Céard iad na haidhmeanna a bhíonn agat agus tú ag tabhairt do chuid daltaí chuig léirithe amharclainne beo?

· An bhfuil taithí do dhaltaí ar an téatar gairmiúil tar éis cabhrú leo a riachtanais ó thaobh an churaclaim a bhaint amach? 

· Céard iad na múnlaí nó na cláir ar mhaith leat go mbeidís á dtairiscint ag an bpobal téatair ghairmiúil do dhaltaí agus do mhúinteoirí?
3.4.3 Más gairmí téatair nó ealaíon thú a oibríonn le lucht féachana scoile: 
· Déan cur síos ar do mhúnla cleachtais nuair a bhíonn tú ag obair le scoileanna (.i. céard a dhéanann tú?)
· An gcuireann tú drámaí i láthair atá ar an gcuraclam scoile? Má dhéanann, cén drámaí?

· Céard iad na haidhmeanna ealaíne agus/nó oideachais atá agat?

· Céard iad na hacmhainní (airgeadais agus eile) a éascaíonn do chuid oibre?

· Céard iad na dúshláin atá agat ó thaobh saothar a fhorbairt, a léiriú nó a chlársceidealú do lucht féachana dara leibhéal?

· Céard iad na bealaí, más ann dóibh, gur dóigh leat lucht féachana dara leibhéal a bheith difriúil ó ghnáthlucht féachana na hamharclainne? 
· An bhfuil difear idir an gcaoi a dtugann tú faoi fhorbairt agus faoi chur i láthair saothair do lucht féachana daltaí meánscoile agus saothar atá dírithe ar lucht féachana níos ginearálta? Má tá, céard atá éagsúil faoin gcaoi a bhforbraíonn tú saothar do lucht féachana daltaí meánscoile? 

· Cén chaoi a ndéanann tú margaíocht ar do thaibhithe/chláir do lucht féachana scoile? 

· Cén chaoi a mbailíonn tú aiseolas ó scoileanna agus cén tionchar a bhíonn aige sin ar na drámaí a chuireann tú ar an gclár nó a fhorbraíonn tú?

�Tagraíonn na healaíona san oideachas do na hidirghabhálacha a dhéanann ealaíontóirí agus eagraíochtaí ealaíon i saol agus i bhfoghlaim daoine óga, trí chuairteanna, trí scéimeanna cónaitheacha, agus trí thionscadail srl. Is féidir le hidirghabhálacha den chineál sin tarlú laistigh nó taobh amuigh d’fhoirgneamh na scoile nó de chlár ama na scoile. D’fhéadfaí a rá go bhfuil an t-ealaíontóir lárnach san idirghabháil ar eispéiris ealaíon san oideachas, agus gurb iad soláthraithe agus lucht déanta an bheartais ealaíon atá freagrach as an réimse iarrachta seo. Is éard atá i gceist le hoideachas ealaíon, ar an láimh eile, ná oideachas a chur ar éirim ealaíne agus aeistéitiúil an duine óig agus comhlíontar an cúram sin laistigh de sholáthar curaclaim bunscoile agus iarbhunscoile. D’fhéadfaí a rá go bhfuil an múinteoir lárnach san idirghabháil ar oideachas ealaíon an duine óig, agus leagtar an cúram seo ar sholáthraithe agus ar lucht déanta an bheartais oideachais.


 


� Tagraítear don tuiscint sin ar chaighdeán ard i dtreoirlínte dámhachtana éagsúla na Comhairle Ealaíon. Rinne Francois Matarasso é a fhorbairt: Weighing Poetry – exploring funding criteria for assessing artistic quality, Matarasso, F., An Chomhairle Ealaíon (2000).


� Bamford, A. (2006) The wow factor: global research compedium on the impact of the arts in education, Germany: Waxmann Verlag GmbH

